
এন্ধাৰ বিষাদ গাঁথা



এন্ধাৰ বিষাদ গাঁথাৰে সাজি থোৱা এই তোৰণৰ তলেৰে

তাই সামৰি আনে ৰাতিৰ সমাধি -

কেতিয়াবা নিঃসঙ্গতা আৰু কেতিয়াবা উদৰৰ চিন্তাই

ঢৌৱাই যায় তাইৰ এই নিচেই সৰু

হাৰিকেনৰ শেষ আলোকে উজ্জ্বলাই ৰখা ঘৰটোক



বদনামী এন্ধাৰে উদ্যাপিত কৰে তাইৰ কোঠাত

ওৰেতো ৰাতি কামনাৰ উৎসৱ

কেইটামান মুদ্ৰাৰ বিনিময়ত সলনি হয়

জীৱন নামৰ কঁপি থকা এই বাখৰুৱা পৰ্দাখন



ভাল মানুহবোৰে ৰাতিৰ এই এন্ধাৰবোৰক

কূটি কূটি খাই বদনামী কৰে

সেইবাবেই হাৰিকেনৰ শেষ আলোকত জ্বলি থকা

তাইৰ চকুহালে এতিয়া ভয় কৰে ৰাতিটোক



এন্ধাৰ বিষাদ গাঁথাৰে সাজি থোৱা তোৰণটোৰ তলেৰে

তাই গুচি যাব বিচাৰে

ৰাতিৰ উৎসৱ সামৰি সমাধিলৈ

সেয়ে

তাই আজি খিৰিকীখনো বন্ধ কৰি ৰাখিছে।

		 এই পৃষ্ঠাটো শেষবাৰৰ কাৰণে ৯ জুন ২০২১ তাৰিখে ১৯:২৬ বজাত সলনি কৰা হৈছিল।
	লিখনিসমূহ ক্ৰিয়েটিভ কমন্স এট্ৰিবিউশ্যন/শ্বেয়াৰ-এলাইক অনুজ্ঞাপত্ৰৰ আওতাভুক্ত;
ইয়াৰ লগত অন্য পদো প্ৰযোজ্য হ’ব পাৰে।
ব্যৱহাৰৰ চৰ্তাৱলীত বিস্তাৰিত ভাবে চাওক।

